
সঃ গোঃ।— ইতিমধ্যে নহব নে শেষ?

হাজৰিকা।—নাই আশা।

সঃ গোঃ।— সৰ্ব্বনাশ তেন্তে দেখোঁ।

বৰা।— কিনো বৰ কথা।

সামান্য বাকীৰ বাবে নধৰে জগৰ।

সঃ গোঃ।—বাকী বা কিমান?

হাজৰিকা।—লাগিব এমাহ আৰু।




(বৰাগীবেশী গদাপাণিৰ প্ৰৱেশ )





গদা।— আশীৰ্ব্বাদ ডাঙ্গৰীয়া

আৰু সভাসদ!

সঃ গোঃ।—বৰা।

বৰা।—ডাঙ্গৰীয়া।

সঃ গোঃ।—সোধাচোঁ উদ্দেশ্য কিবা।

বৰা। ভাল ডাঙ্গৰীয়া।

(বৰাগীৰ প্ৰতি) কিবা অৰ্থে আগমন

বৰাগী বাপুৰ? কিবা চোৱাঁ সমিধান?

গদা।— বিচাৰোঁ এমুঠি অন্ন,

জিৰণিৰে সতে।

সঃ গোঃ।—চিন্তা নাই তাৰ,

তুৰন্তে যুগুত হব।

গদা।— বিচাৰোঁ জিৰণি

ভালেদিন দীঘলাই।

সঃ গোঃ।—নেদেখোঁ আপত্তি।

